
Årsmøte 2026
Naturvernforbundet Nordhordland

SAKSPAPIR

Kilstraumen Brygge
Torsdag 5. mars 2026
SAK 1:  OPNING OG GODKJENNING AV INNKALLING OG 


     SAKLISTE
A.  Leiaren opnar møtet.

B.  Godkjenning av innkalling

Styret sitt framlegg til vedtak:

Innkallinga vert godkjend.

C.  Godkjenning av sakliste

Styret sitt framlegg:

Sak 2:    Val av årsmøtefunksjonærar

Sak 3:    Godkjenning av årsmøtereglement

Sak 4:    Styret si årsmelding 
Sak 5:    Revidert rekneskap
Sak 6:    Saker frå medlemane

Sak 7:    Arbeidsprogram
Sak 8:    Budsjett 
Sak 9:    Val
Sak 10:  Fråsegner
SAK 2:  VAL AV ÅRSMØTEFUNKSJONÆRAR

Styret sitt framlegg:

Ordstyrar:


Olav Steinar Namtvedt


Referent:


Ketil Hindenes
Protokollunderskrivarar:
Vert gjort framlegg om på årsmøtet







SAK 3:  GODKJENNING AV ÅRSMØTEREGLEMENT
Styret sitt framlegg:

A.  Møtet vert leia av dirigent vald på årsmøtet.

B.  Deltakarane kan få ordet utanom talarlista

      - til forretningsorden, dagsorden og voteringsorden

      - til saksopplysning

      - til å svara på spørsmål

     Slike innlegg vert avgrensast til eitt minutt.

C.  Framlegg om avgrensa taletid eller strek på talarlista vert teke opp til votering  straks.
D.  Alle framlegg til vedtak må leverast skriftleg til dirigenten.

E.  Framlegg kan ikkje fremjast eller trekkjast etter at strek er sett.

F.  Det kan haldast prøvevotering før endeleg avrøysting i alle saker unnateke val.

G.  Saker på saklista skal vedtakast med simpelt fleirtal dersom ikkje anna er bestemt i

     overordna vedtak.

H.  Årsmøtet kan med 2/3 fleirtal vedta å handsama saker som ikkje er sette opp på saklista.

      Vedtak i slike saker krev også 2/3 fleirtal.

I.   Deltakarane har røysteplikt.  Blanke røyster tel ikkje dersom ikkje anna er bestemt i 

      overordna vedtak.

SAK 4:  STYRET SI ÅRSMELDING 
Sjå eige vedlegg.

Styret sitt framlegg:

Årsmøtet tek styret si årsmelding til orientering.

SAK 5:  REKNESKAP 
Sjå vedlegg 1 i årsmeldinga.

Styret sitt framlegg:

Rekneskapen vert godkjend slik han ligg føre.
SAK 6:  SAKER FRÅ MEDLEMANE
Styret har innan fristen 19. februar ikkje motteke saksframlegg frå medlemane.
 

SAK 7:  ARBEIDSPROGRAM
Styret sitt framlegg:
· Samarbeida med kommunane, landbruksorganisasjonane, friluftsorganisasjonane og grunneigarar for å ta vare på landskap og naturmangfald.  I den samanhengen vidareutvikla Rydd ein holme-prosjektet  innanfor UNESCO-programmet Nordhordland Biosfæreområde.  Prosjektet skal særleg bidra til å stoppa attgroing med sitkagran og andre svartelista tresortar i strandsona og opne landskap slik at kystlynghei og naturbeitemark i størst mogleg grad blir skjøtta for ettertida.  
· Vera pådrivar og samarbeidspartnar for UNESCO-programmet Nordhordland Biosfæreområde.  Arbeida for berekraftig samfunns- og næringsutvikling slik prosjektet legg opp til med særleg fokus på landskap, naturmangfald og klima.
· Arbeida for grøn omstilling av industrien i Nordhordland med vekt på redusert karbonavtrykk og låg energibruk.  Seia nei til utvinning av kryptovaluta.  Vera restriktiv til utvinning av hydrogen og ammoniakk og batterifabrikkar for eksport.  Setja nye datasenter på vent, og arbeida for konsesjonshandsaming.  Ved etablering må det vera krav om å utnytta spillvarmen.
· Gå i mot fleire utanlandskablar, landstraum til oljeplattformene, utanlands hybridkablar frå havvindkraftverk og ei tredje tilførselslinje for kraft til Nordhordland.  Oppgradering av eksisterande sentralnett må prioriterast.  Om ei tredje linje pressar seg fram, må ho følgja eksisterande kraftgater og i størst mogleg grad leggjast i sjø eller jord.
· Bidra til kunnskapsoppbygging rundt strålefare og annan risiko knytt til kjernekraft.
· I natur- og miljøvernarbeidet ha auka fokus på reduksjon av forbruket.  Arbeida for meir gjenbruk, m.a. ved å støtta opp under gjenbruksarrangement.   Lågare forbruk er den raskaste vegen til lågare klimagassutslepp og bevaring av naturmangfald. 
· Seia nei til alle industrielle vindkraftanlegg i Nordhordland, både på land og i sjøområda.
· Arbeida for nasjonalpark i Masfjordfjella og landskapsvernområde i Eiterdalen.

· Sikra strandsona mot inngrep og forureining.  
· Avdekka og gå til melding av leveringspliktig avfall som forsøplar miljøet og naturen.  Ta initiativ overfor NGIR om kartleggingsprosjekt. 
· Arbeida for betre mottaksordningar for landbruksplast.  Vera kritisk til kunstgras.

· Motarbeida kommunalt frislepp av vass- og snøscooterbruk. 
· Kjempa mot ny firefelts E 39 frå Flatøy til Eikefet og planane om tunnelutslag på Hjelmås.  Prosjektet må skalerast ned slik at naturtapet vert minimalisert.
· Vera restriktiv til utbygging av ny vasskraft i Nordhordland når det kjem i konflikt med landskap, naturmangfald og friluftsliv.  Prioritera opprusting av eksisterande kraftverk.  Gå i mot regulering av verna vassdrag.  
· Få kommunane til å innarbeida offensive klimamål i dei kommunale klimaplanane.  I den samanhengen arbeida for gode kollektivløysingar; m.a. tenleg busstilbod, miljøvenleg hurtigbåt til Bergen og innfartsparkering; dessutan fortetting med tilrettelegging for sykkel og gange i lokal-, kommune- og regionsenter.  Kjempa mot nedbygging av kystmyr og kystlynghei og ta vare på deira funksjon som karbonlager.  
· Vera pådrivarar for ladepunkt for tungtransport.
· Arbeida målretta for redusert volum i oppdrettsnæringa i Nordhordland.  Gå imot nytt anlegg ved Senoksen i Fedjefjorden og auka biomasse i m.a. Austfjorden.  
· Ha kritisk søkelys på Equinor Mongstad og utviklinga rundt anlegget.  Vera pådrivar for TCM si utprøving av karbonfangst og algeproduksjon grøn energieffektiv omstilling .    
· Seia nei til alle søknader om utslepp av miljøgifter til Fensfjorden.  Ha nulltoleranse i høve til radioaktiv lagring og radioaktive utslepp frå gjenvinning.  Halda fram kampen mot bruk og utslepp av fluorsambindingar.
· Krevja heving av ubåten utanfor Fedje så langt det let seg gjera.
· Ha eit konstruktivt plansamarbeid med kommunane.  Vera pådrivarar for at det blir utarbeidd kommuneplanar for naturmangfald og revisjon av klimaplanar.  Krevja arealnøytralitet i all arealplanlegging og klimarekneskap.  Seia nei til nye hyttefelt og vera pådrivar for planvask av ubrukte område avsett til industri.
· Avdekka ulovlege landbruksvegar, og arbeida for at søknader om slike vegar skal handsamast etter plan- og bygningslova og at dei kjem til politisk handsaming.

· Forhindra utbygging av naturområde når det kjem i konflikt med landskap, naturmangfald og rekreasjon slik som i Midtmarka på Flatøy, Lonena i Knarvik, Øksnesmarka i Austrheim, Eidsnes og Eikanger og på Radtangen. 
· Følgja opp naturavtalen frå Montreal ved å krevja at kvar kommune i Nordhordland forpliktar seg til 30 % vern og 30 % restaurering av natur.
· Arbeida for at Øksnesmarka vert tilbakeført frå næringsområde til landbruks-, natur- og friluftsområde.  Delta aktivt i aksjonsgruppa mot utbygging.

· Ta initiativet til kommunevise møte med ordførarane for å drøfta miljøpolitiske utfordringar.  Vera aktive lobbyistar andsynes lokalpolitikarane.
· Styrkja samarbeidet med organisasjonar som arbeider med natur- og miljøvernsaker i regionen, m.a. Nordhordland Turlag og ulike aksjonar.  
· Driva aktivt informasjonsarbeid andsynes medlemane og innbyggjarane i Nordhordland.  Ha ein aktiv mediestrategi, og vera støttespelar for naturvernaksjonar.
· Setja ned fag- og samarbeidsutval der det er naudsynt for naturvernarbeidet. 
· Vera medspelar for Naturvernforbundet sentralt og Naturvernforbundet Hordaland.
· Rekruttera nye medlemar gjennom dei sakene vi arbeider med.  Målet er 300 medlemar ved neste årsmøte. 
SAK 8:  BUDSJETT
Sjå vedlegg 2 i årsmeldinga.

Styret sitt framlegg:

Årsmøtet tek styret sitt budsjett til orientering.

SAK 9:  VAL
1.  VAL AV LEIAR
På val:  Jan Nordø (Austrheim)
Valkomitéen si innstilling:

Jan Nordø (Austrheim) (1 år) (attval)


2.  VAL AV MEDLEMAR TIL STYRET
På val:  Ola Moen (Alver)
Suppleringsval for Geir Olav Toft (Alver) som gjekk bort i oktober 2025. 
Ikkje på val:  Ådne Utkilen (Austrheim), Stine Elise Eikefet (Alver), Olav Torheim (Alver), Ailin Salbu (Austrheim)
Valnemnda si innstilling:
Ola Moen (Alver) (2 år) og Gunnar Magne Husebø (Alver) (2 år)
3.  VAL AV VARAMEDLEM TIL STYRET
På val:  Ketil Hindenes (Alver)  
Valnemnda si innstilling:
Ketil Hindenes (Alver) (1 år)
4.  VAL AV MEDLEMAR TIL VALNEMND
Styret si innstilling:

Olav Steinar Namtvedt (Alver) (1 år)
Haldis Dyrnes (Austrheim) (1 år)
Tore Svendsen (Austrheim) (1 år)

Valnemnda konstituerer seg sjølve.











5.  VAL AV REVISOR

Valnemnda si innstilling:

Kristen Risnes (Alver) (1 år)
6.  VAL AV UTSENDINGAR TIL ÅRSMØTET I NATURVERNFORBUNDET    

     HORDALAND 21. MARS

Valnemnda si innstilling:

Styret i Naturvernforbundet Nordhordland
7.  VAL AV UTSENDINGAR TIL LANDSMØTET I NORGES NATURVERNFORBUND
     6.-8. NOVEMBER

Valnemnda si innstilling:

Jan Nordø (Austrheim)

Ådne Utkilen (Austrheim) (vara)

SAK 10:  FRÅSEGNER
Framlegg frå styret:

Trafikklyssystemet har spelt fallitt

Oppdrettsvolumet må ned og avstanden mellom anlegga opp

Havforskingsinstituttet (HI) sin rykande ferske risikorapport for fiskeoppdrett slår fast at på landsbasis har produksjonen av oppdrettslaks «auka kraftig».  Samstundes skapar det «stabilt høge nivået av lakselus problem for villaks og sjøaure».  Villaksen på Vestlandet (produksjonsormråde 3 og 4) er «spesielt utsett», men situasjonen for sjøaure er «endå meir alvorleg», seier rapporten.

«Høg vasstemperatur, meir fisk i sjøen og hyppigare avlusing har forverra situasjonen dei siste åra», seier forskningssjef Mari Myksvioll i eit oppslag på HI sine heimesider 11.02.26.

Trass i raudt trafikklys og statleg pålegg om å redusera produksjonen med 6 % frå Karmøy til Stad slår risikorapporten fast at det har vore ein kraftig produksjonsauke i området sidan 2018 då trafikklyssystemet vart innført, så mykje som 30 % frå Nordhordland til Stad (PO4).

Trafikklyssystemet skulle ha forhindra slik auke, men fungerer ikkje som forventa og har ingen positiv effekt.  Produksjonsauken har ført til at luseproduksjonen ikkje er redusert, men er på kritisk høgt nivå.  Krisa vert forsterka av høg sjøtemperatur og at oppdrettsanlegga mange stader ligg alt fort tett.  

Det har lkevel ikkje vore vilje til sanering av anlegg slik at spreiing av lus og sjukdom vert bremsa.  Både gjellesjukdom, ILA og pankreassjukdom (PD) er gjengarar på kysten av Vestlandet der anlegga mange stader ligg mykje tettare en Mattilsynet si tilrådde grense på 5 km.  Produksjonsområdet frå Nordhordland til Stad hadde i 2025 den høgste dødelegheita i landet med 20,1 %.  Fiskevelferda er på eit botnnivå.

Når trafikklyssystemet har spelt fallitt og spreiing av lus og sjukdom held fram og attpåtil aukar, må staten finna andre verkemiddel.  Det mest nærliggande under dagens forvaltingsregime er å redusera oppdrettsvolumet gjennom meir tilsyn, bøter som merkast og i ytste konsekvens tap av konsesjon.

Det mest opplagte verkemiddelet er likevel gjennom sanering å auka avstanden mellom oppdrettsanlegga, redusera maksimalt tillaten biomasse (MTB) i kvart produksjonsområde til eit berekraftig nivå og krevja lukka anlegg.  

Utan slike tiltak vil den kritiske tilstanden i sjøområda på Vestlandet eskalera og oppdrettsnæringa saga over den greina ho sit på. 

Årsmøtet bed difor regjeringa greia ut meir effektive verkemiddel i arbeidet for betre fiskevelferd der redusert MTB og større avstand mellom oppdrettsanlegga vert vurdert særskild inkl. sanering av opne anlegg.
Fråsegna går til regjeringa ved Nærings- og fiskeridepartementet og som framlegg til fråsegn på årsmøtet i Naturvernforbundet Hordaland.

